
asun compains-abokatua 

«Epaileak haurraren interesari eman dio lehentasuna» 

EDURNE ELIZONDO - IRUÑEA 

Iazko otsailean hamaika kazetari ibili zen Asun Compainsen bila. Iruñeko Familia Epaitegiak neska-lagunaren alabak adoptatzeko eskubidea aitortu zion emakume bati, lehendabiziko aldiz Euskal Herrian. Eta Compains izan zen emakumeen abokatua. Sententziaren garrantzia azpimarratu zuen Compainsek iazko otsailean, eta iragarri zuen ebazpen hark zabaldutako bidea beste hainbat bikotek jarraituko zutela. Bigarren sententzia ezagutu dugu asteon. Sexu bereko bikotekidearen semea adoptatzeko baimena eman dio epaile batek emakume bati. Compains izan da, berriz ere, haien abokatua. Prozesuari buruz mintzatu zaigu, eta epailearen ebazpena sendoa dela nabarmendu du. Ez dagoela atzera egiteko aukerarik. 

Iazko otsaileko sententziaren haritik dator oraingoa; sexu bereko bikote bati haurra adoptatzeko eskubidea aitortzen dion bigarrena da Euskal Herrian; lehen ebazpen haren ildotik oraingoan ere aldekoa espero zenuten? 
Sententzia hau espero genuen, bai. Lehendabizikoan bezala, betetzen zirelako bigarren honetan ere legeak eskatzen dituen baldintza guztiak. Nahiz eta fiskalak prozesuan guk aurkeztutako eskaeraren kontra egin, ez du helegiterik aurkeztu. Bost eguneko epea izan du fiskalak epailearen erabakiaren kontra egiteko, eta ez du egin. Nik argi dut konturatu dela sententziak oinarri sendoak dituela, eta horregatik erabaki duela afera bere horretan uztea. 

Zeintzuk dira legeak eskatzen dituen baldintza horiek? 
Nafarroako Parlamentuak 2000. urtean onartu zuen izatezko bikoteen legea, eta lege horrek eskatzen dituen baldintzak dira bete beharrekoak. Hau da, lege horren araberako bikotea osatzen dute bi emakumeok. Izatezko bikote egonkorra dira. Hamar urtetik gorako harremana dute jada. Izatezko bikoteen legearen zortzigarren artikuluak dio balizkoa dela bikote egonkor batek haurrak adoptatzea, eta hori da egin dutena, hori da sententziak ahalbidetu duena. Kasu honetan, haietako batek bestearen seme biologikoa adoptatu du. 

Iazko otsailean atera zen lehen sententzia, eta haren haritik zabaldu zen bigarren prozesu hau. Urtebete igaro da. Ohiko prozesua izan da? 

Bai. Prozesua joan den irailean jarri genuen martxan, eta ohiko bidea egin du epaitegian. Otsailean atera da sententzia. Ohiko epeak bete dira. Eta oso pozik gaude lortu dugun emaitzarekin. 

Zein da, kasu honetan, Iruñeko Familia Epaitegiko sententziaren mamia edo oinarria? 

Sententziak kontuan hartzen du, batez ere, adin txikikoaren interesa. Horri begira ematen du adopzioa egiteko baimena. Epaileak ikusi du bi emakumeok bikote sendoa osatzen dutela, hamar urteko harremana duen bikotea baita. Eta argi ikusi du, halaber, haur bat edukitzea bien artean hartutako erabakia izan dela. Bi bikotekideek nahi izan dutelako izan duela haietako batek semea. 

Sententzia sendoa da? 

Bai, hala da. Ez dago helegiterik aurkezteko aukerarik, jada. Fiskalak bost eguneko epea izan zuen, erran dudan bezala, eta ez zuen egin. Oinarriak badituelako sententziak, nire ustez. Beraz, sententzia sendoa da. 

Ezberdintasunik izan al da iazko eta oraingo prozesuen eta sententzien artean? 

Ez, oso antzekoak izan dira bi prozesuak. Oinarri legalak berdinak izan dira bi kasuetan. Eta bietan lehentasuna eman zaio haurraren interesari. Oso antzeko egoera bizi zuten bi bikoteek, eta sententziak bide beretik eman die biei konponbidea. 

Ez da epaile beraren erabakia izan, dena den, ezta? 

Ez. Lehen kasuan Iruñeko Familia Epaitegiko behin-behineko epaile batek eman zuen sententzia; oraingoan epaitegiko titularrak hartu du adopzioa baimentzeko erabakia. Aurreko epaileak argi ikusi zuen adopzioa baimentzea egokia zela, eta kasu honetan gauza bera gertatu da. 

Sexu bereko bikoteen eskubideen alde hainbat neurri hartu ditu Espainiako Gobernuak azken hilabeteotan, tartean homosexualen ezkontzak ahalbidetzen dituena. Erabaki horiek testuingurua aldatu dutela uste duzu; aldeko giroa sortu dutela, nolabait? 

Bai. Azken hilabeteotan gertatutakoek, sortu den giroak, noski, bidea erraztu egiten dute. Sexu bereko bikoteen arteko ezkontzak ahalbidetzen duen legea bada orain, eta horrek guztiak badu eragina, aldeko giroa sortzen du. Horrek eraginik izan duela uste dut. 

Zer diote bi emakumeek? Kontent dira? 

Bai, oso kontent dira. Hedabideen zurrunbiloan ez dute sartu nahi, lasai egon nahi dutelako; baina oso pozik daude lortutako sententziarekin. 

Lehen sententzia ezagutu ondoren, beste hainbat prozesu zabalduko zela iragarri zenuen; bigarrena ezagutu eta gero, pentsatzekoa da, beraz, beste asko ere etorriko direla atzetik. 

Baietz uste dut. Nik, une honetan, ez dut beste kasurik ezagutzen, baina seguru aski izanen dira gehiago. Bide bat zabaldu egin da, eta bide horrek aurrera eginen du, inolako zalantzarik gabe. Emanen du beste emaitzarik. 



